
Erlijioaz duten ikuspegi kontrajarria azaldu dute Jimenezek eta Arregik liburu batean 

Gidoian ados jarri ondoren, Xabier Mendiguren Elizegik zuzendu zuen eztabaida jaso dute argitalpenean 

Irune Berro 

Bilbo 

Erlijioa modan ez dagoen gaia dela pentsatzen du Xabier Mendiguren Elizegi Elkarreko editoreak. Alabaina, uste du munduan ez dagoela emakumerik ez gizonik bizitzako uneren batean auzi horren inguruan pentsatu ez duenik. Joxe Arregik eta Edorta Jimenezek sarri izan dute erlijioari buruzko kezka buruan jirabiraka. Ba al da jainkorik? Zergatik jarraitzen dio jendeak erlijio bati? Nork bere ikuspegitik, galdera horiei eta besteri erantzun diete, Elkarrek atera duen liburuan, Jainkorik bai ala ez? Erlijioari buruz eztabaidan. 

Jimenezek eta Arregik egun bi pasatu zituzten elkarrekin, erlijioari buruz eztabaidan, Arantzazun eta Bermeon. Elkarrekin zehaztu zuten gidoia. Eta Mendiguren Elizegik zuzendu zuen eztabaida. 

Joxe Arregik (Azpeitia, Gipuzkoa, 1952) Parisen egin zituen Teologia ikasketak, eta egun, arlo horretako irakaslea da Deustuko Unibertsitatean. Arantzazun bizi da. Eta erlijio gogoetarako Hemen aldizkariaren sortzaile eta zuzendaria da. Arregiri «aspergarria» egiten zaio zenbait espazio erlijiosoren barruan egiten duten «gogoeta zaharkitu eta errepikatua»; haren ustez, «interesgarriagoa da erlijioaren gainean zalantza egiten dutenekin eztabaida egitea». 

Dogmatismoak ez direla onak uste baitu Arregik. Haatik, dogmatismoak erlijioari kontra egiten diotenen artean ere badaudela pentsatzen du. Eta horretarako Michel Onfray pentsalari frantziarrak Traite d'atheologie lanean idatzitakoak gogora ekarri ditu Arregik: «Jainkoarengan sinesten duten guztiak buru ergelak direla dio Onfrayk». Richard Dawkins aipatu du, halaber, Arregik. Zehatzago, egile horren The God Delusion lana. «Esaten du adimen izpi bat duenak ezin duela egun fededun izaten jarraitu. Eta norbaitek lilura duenean, erotasuna esaten zaiola horri, eta lilura askok dutenean, beste horri erlijioa esaten zaiola». 

Arregirentzat «baieztapen horiek beste dogmatismo bat adierazten dute». Haren esanetan, lehenengo dogmatismoaren ardatz beraren inguruan jiraka eginiko beste dogmatismo bati erantzuten diote. Eta dogmatismo bati beste batekin erantzutea egungo kulturarentzat eta gizartearentzat ongarria ez dela sinetsita dago. Halaber, «zerbait sinetsi beharra dagoela» uste du, «nahiz eta sinetsi behar horrek ez duen zertan ekarri erlijio batekiko atxikimendua». 

Jainkoa «oinarrizko fedearen azken euskarria» dela uste du Arregik, «errealitatearen sustraia». Horregatik dio jainkoa dela bada edo ez da esanez erantzun ezin daitekeen gauza horietako bat. «Batak esango du jainkoa badela, eta besteak jainkorik ez dela, eta ni egon naiteke ados biekin. Jainkoa zer den eta zer ez den esatean dago arazoa. Historiari eta orainari begiratu besterik ez dago ikusteko jainkoa erabili izan dela bizia zein heriotza eragiteko, bietarako. Hau da, jendeari kemena emateko, eta kontrakorako. Argi daukadana da jainkoa arnasa eta ongizatea besterik ezin daitekeela izan. Bestela, gure beldurrei ari gara jainko deitzen», esan du Arregik. 

ETIKA BERRI BAT. Edorta Jimenez (Mundaka, Bizkaia, 1953) bat dator Arregirekin eztabaidaren oinarrietako batean: «Sinetsi nahi duenak sinesten du, eta kito. Hor ez dago beste ezer esaterik». Beste gauza bat da funtsezkoa idazlearentzat: «Etikarako proposamena». Haren iritziz, Eliza Katolikoarena ez den etika berria da ezinbestekoa egungo gizartean; errua eta barkamenaren kontzeptuak aldatu behar dira eta. Biblia hizpide hartuta, «Adan eta Ebaren mitoa gizateriari gertatu zaion zoritxarrik handiena» dela adierazi du Jimenezek; «errua oso sakon errotu da gizartean». Eta idazlearen iritziz, «pertsonek erruaren etika horretatik askatu behar dugu albait arinena». 

Esan duenez, nor bere sinesmenak edukitzeko libre da, baina ez da onargarria sinesmen horiek besteei ezarri nahi izatea. «Jainko bakar horren existentziatik jauzi egitea Afrikan kondoiak erabiltzeko argudioetara ez da zilegia». Haren ustez, «gure eguneroko bizitzan ezin du sufrimendurik eragin Elizak». Alabaina, idazlearen irudiko, «Cope katearen bidez, Eliza Katolikoa estatu kolpearen aldekoa da». Horregatik, Jimenezentzat «eredugarria izango litzateke giro kristauetan bizi garenok ozen aldarrikatzea gure fedea mitoetan oinarritzen dela eta etikarainoko jauzia egiteko prest gaudela, nahi duenak hala egin dezan». 

 

«Ona izango litzateke giro kristauetan bizi garenok onartzea gure fedea mitoetan oinarritzen dela» 

EDORTA JIMENEZ 

Idazlea 

«Jainkoa ongizatea eta kemena baino ezin daiteke izan; bestela, gure beldurrei ari gara deitzen jainko» 

Joxe Arregi 

TEOLOGIA DOKTOREA 

